
31 ოქტომბერს  შედგა სსრ კავშირის საფეხბურთო ჩემპიონატის 27-ე ტურის 

მატჩები. ამ ტურში გაიმართა თამაშების სრული „კომპლექტი“ - მატჩებში მონაწილეობა 

მიიღო უმაღლესი ლიგის ყველა თექვსმეტივე გუნდმა. 

თბილისის „დინამომ“ თავის მინდორზე მიიღო აწ უკვე I ლიგის გუნდი ალმა-ათის 

„კაირატი“. ძნელი სავარაუდოა  გამოიცნო თუ როგორ ითამაშებს გუნდი, რომელიც 

უკვე გამოეთხოვა უმაღლეს ლიგას, რა განწყობილებით გამოვლენ მინდორზე მისი 

ფეხბურთელები, ხელს ჩაიქნევენ უკვე გაცრუებულ იმედებზე, თუ სპორტული 

პრესტიჟისთვის შეეცდებიან დაამტკიცონ, რომ მათი პოტენციური შესაძლებლობანი 

მაინც აღემატება გუნდის წლევანდელ არასახარბიელო ხვედრს. 

ეტყობა, „კაირატმა“ მაინც პრესტიჟის შენარჩუნება ამჯობინა და თბილისის 

„დინამოს“ სტადიონზე შეეცადა მთელი შესაძლებლობით ეთამაშა. მართალია, 

სანახაობრივი თვალსაზრისით მატჩი საკმაოდ მდარე გამოდგა, თამაშის პირველი 

ნახევრის მანძილზე ბურთი უმთავრესად მინდვრის შუაგულში ტრიალებდა, თუ არ 

ვცდებით, სახიფათო მომენტები თითქმის არც შექმნილა. გამონაკლისი მოხდა 21-ე 

წუთზე, როცა „კარიატის“ ცენტრალურმა თავდამსხმელმა კლიუკომ ახლო მანძილიდან 

ზელს მოახვედრა ბურთი. დინამოელებმა საკუთარ შესაძლებლობაზე სუსტად 

ითამაშეს. მცველები ასე თუ ისე, აუდიოდნენ თავიანთ მოვალეობას, მაგრამ 

ნახევარდაცვის რგოლი მხოლოდ შუა მინდორზე  გამართული ბრძოლით იყო 

დაკავებული და რეალურ დახმარებას ვერ უქმნიდა თავდამსხმელებს, რომლებიც, 

თავიანთ  მხრივ, სახიფათოს ვერაფერს უქმნიდნენ ჩეკმეზოვის კარს. 

ერთი სიტყვით, ეს იყო უინტერესო ბრძოლა. მოწყენილობისგან გვიხსნა 42-ე 

წუთმა, როცა მასპინძლებმა, როგორც იქნა, შეძლეს რეალური სახიფათო მომენტის 

შექმნა მეტოქის კართან. მარჯვენა ფრთაზე გათამაშებული კომბინაცია ეფექტურად 

დაამთავრა ფანცულაიამ - 1:0. 

ასევე უფერულად დაიწყო თმაში შესვენების შემდეგაც, მაგრამ გადიოდა დრო და 

თბილისელი ფეხბურთელები სულ უფრო მეტ აქტიურობას იჩენდნენ. ბოლო 15-20 

წუთში კი მათ მთლიანად ხელთ აიღეს ინიციატივა და თავიანთი შესაძლებლობანიც 

გამოავლინეს. თუმცა, მანამდე, 65-ე წუთზე „კაირატის“ ერთ-ერთი საპასუხო იერიში 

საპასუხო გოლით დაამთავრა კარაჩუნმა (მაგრამ, ჩვენი აზრით, ბურთის მირბის 

მომენტში ალმა-ათელი ფეხბურთელი თამაშგარე მდგომარეობაში იმყოფებოდა). 

ანგარიში იყო 1:1. თამაშის დამთავრებას ბევრი არ აკლდა. ტრიბუნები აშკარად 

უკმაყოფილონი იყვნენ დინამოელთა თამაშით. მატჩის ფინალური ნაწილი კი ჩვენმა 

გუნდმა აშკარად კარგად, სწრაფი, გაბედული იერიშებით ჩაატარა. ამ პერიოდში მას 

ცხადი უპირატესობა ჰქონდა. ტიმოფეევმა 77-ე წუთზე აკრძალული ხერხით შეაჩერა 

ფანცულაია. წესის ეს დარღვევა „კაირატის“ საჯარიმო მოედანზე მოხდა. მსაჯმა 11-

მეტრიანი დანიშნა და გოგიჩაიშვილმაც ზუსტად გაგზავნა ბურთი მიზანში  - 2:1. 



თბილისელებს არც დარჩენილ დროში შეუწყვეტიათ იერიშები. ამ პერიოდში 

მონდომებით მოქმედებდა გოგიჩაიშვილი. 85-ე წუთზე იგი სწრაფად გადავიდა 

გარღვევაზე, ცენტრში მიაწოდა და აქ თევზაძემ ივანოვთან ბრძოლაში წამით იმარჯვა - 

3:1.   

მეტოქეებმა ასეთი შემადგენლობებით ჩაატარეს მატჩი: „„„„დინამოდინამოდინამოდინამო““““ - გაბელია, 

კეტაშვილი, ცხადაძე, ჭედია, არზიანი, რევიშვილი, სვანაძე, ქეცბაია (გურული, 73), ცაავა 

(თევზაძე, 64), ფანცულაია, გოგიჩაიშვილი; „„„„კაირატიკაირატიკაირატიკაირატი““““ - ჩეკმეზოვი, ტიმოფეევი, ივანოვი, 

იაროვენკო, პასკო, კარაჩუნი, ოგაი, სალიმოვი, კლიუკო (დეხანტი, 83). მსაჯი ტ. 

ბეზუბიაკი (ლენინგრადი). 

თბილისის „დინამომ“, რომელიც აუტსაიდერთა რიგებში იმყოფებოდა, 

წარმატებით გაართვა თავი წლევანდელ სიძნელეებს, ძლიერად ჩაატარა ჩემპიონატის 

დასკვნითი ეტაპი და შეასრულა ის მიზანი, რომელიც მის წინაშე იყო დასახული. 

    

****    ****    ****    
ახლა, როცა 51-ე საკავშირო ჩემპიონატის დასასრულამდე მხოლოდ 3 ტური 

დარჩა, ჯერ კიდევ ბუნდოვანია მდგომარეობა ლიდერთა ჯგუფში, სადაც ჩემპიონობის 

მოპოვების რეალური შესაძლებლობა 4 გუნდს აქვს. მეტოქეებს 3 ქულით დასცილდა 

დნეპროპეტროვსკის „დნეპრი“, რომელმაც განვლილ ტურში სტუმრად 2 ქულა აიღო 

ლენინგრადში. ამ მოგებით დნეპროპეტროვსკელმა ფეხბურთელებმა შეინარჩუნეს 

ოქროს მედლების მოპოვების საუკეთესო შესაძლებლობა, მაგრამ გუნდს წინ ახალი 

სიძნელეები ელის, კერძოდ, მან სტუმრად უნდა ითამაშოს „ლოკომოტივთან“. ეს 

ჩემპიონობის  პირველი პრეტენდენტისთვის ძალზე ძნელი გამოცდა იქნება, ვინაიდან 

შემდგომში, 14 და 19 ნოემბერს, „დნეპრი“ შინ თამაშობს მინსკის „დინამოსა“ და 

„ჟალგირისთან“. ოქროს  მედლების ბედი თვით დნეპროპეტროვსკელთა ხელთაა. მათ 

ერთი მატჩის წაგების უფლებაც აქვთ და მაინც მეტოქეებზე წინ იქნებიან. ამიტომაც 

დნეპროპეტროვსკის „დნეპრი“, მიუხედავად იმისა, რომ სეზონის დასაწყისში მან დიდი 

დანაკლისი განიცადა გუნდიდან ო. პროტასოვისა და გ. ლიტოვჩენკოს წასვლით,  მაინც 

ჩემპიონობის მოპოვების უპირველესი კანდიდატია. 

„დნეპრის“ უახლოესი მდევრები არიან მოსკოვის „სპარტაკი“ და კიევის „დინამო“ 

საყურადღებოა აღინიშნოს, რომ განვლილ ტურში სპარტაკელებმაც და კიეველებმაც  

გამარჯვებები მოიპოვეს სტუმრად, ამასობაში კი მოსკოვის ტორპედოელებმა ბაქოში 

ქულა დაკარგეს „ნეფთჩისთნ“, რითაც მნიშვნელოვნად გაიუარესეს არა მარტო 

ჩემპიონობის მოპოვების, არამედ საპრიზო სამეულში მოხვედრის შესაძლებლობა. 3 

ნოემბერს ტორპედოელები თბილისში თამაშობენ „დინამოსთან“, შემდეგ შინ ხვდებიან 

მოსკოვის „დინამოს“ და, ბოლოს, თავიანთ მინდორზე იღებენ „არარატს“. 



მეტად რთული მატჩი ელის „სპარტაკს“ ვილნიუსში, შემდეგ კი შინ - 

„ლოკომოტივთან“ და „ზენიტთან“. დარჩენილ ტურებში კიევის დინამოელები შინ 

ხვდებიან მოსკოვისა და თბილისის დინამოელებს და ბოლო ტურში ბაქოში თამაშობენ 

„ნეფთჩისთნ“. 

ლიდერთა ჯგუფში მყოფი გუნდების ახლანდელი მდგომარეობადა დარჩენილი   

თამაშების კალენდარი ფრიად რთულ სიტუაციას ქმნის. ამიტომაც 

პროგნოზისტებისთვის იოლი არ იქნება ჩემპიონატის საბოლოო შედეგების ამოცნობა, 

მაგრამ მაინც შეიძლება ითქვას, რომ დნეპროპეტროვსკელი ფეხბურთელები, ალბათ, 

ხელიდან არ გაუშვებენ ოქროს მედლების მეორედ მოპოვების ასეთ შესაძლებლობას. 

უკვე დადგინდა, რომ მომავალი სეზონისთვის უმაღლეს ლიგას გამოემშვიდობა 

ალმა-ათის „კაირატი“. გარდა ამისა, განვლილ ტურში პრაქტიკულად გაირკვა ბაქოს 

„ნეფთჩის“ ბედიც. ბაქოელებმა დარჩენილ 3 ტურში ქულათა მაქსიმუმი უნდა აიღონ 

საიმისოდ, რომ მხოლოდ ერთ გუნდს - მინსკის „დინამოს“ გადაუსწრონ, მაგრამ ეს იმ 

შემთხვევაში, ტუ მინსკელები დარჩენილ 3 მატჩს წააგებენ შინ „ჩერნომორეცთან“, 

სტუმრად „დნეპრთან“ და ასევე სტუმრად - „შახტიორთან“. რა თქმა უნდა, ვითარება 

აქაც გაურკვეველია. ბაქოელ ფეხბურთელებს შეუძლიათ წარმატებით  ითამაშონ  

ალმა-ათაში და შემდეგ ქულათა მაქსიმუმი აიღონ შინ „მეტალისტთან“ და კიევის 

„დინამოსთან“, მაგრამ, ვფიქრობთ, ეს უფრო თეორიული შანსია, ვიდრე პრაქტიკული. 

